                      Kanalın yuyulub dağılması

Kanalın yuyularaq dağılması, əsas etibarilə, suyum iti axımı nəticəsində baş verir. 

Kanalın uzununa mailliliyi çox olduqda, suyun axma sürəti artır və buna uyğun olaraq kanalın içəri səthinin yuyulub axıdılması prosesi çoxalır, maillik az olduqda isə lillənmə sürətlənir. Ona görə də yuyulub axıdılan qrunt, suyun sürəti az olan yerlərdə  kanalın  dibinə  çökür və lillənməni çoxaldır.

Kanalların içəri səthinin yuyulması və lilənməsi prosesi ətraf mühitin tempratur şəraitindən də asılıdır. Belə ki, soyuqda donmuş və yayın istisində qurumuş   yamaclar   sonra çatlayaraq  yağış  suları  vasitəsilə  asanlıqla  yuyulur.

Kanalın yuyulması hər şeydən əvvəl yamacın üst hissəsində, sonra isə kanalın dibində və yamacların dibə birləşən hissələrində gedir. Bu onunla izah olunur ki, kanalın müxtəlif səviyyələrində suyun axma sürəti eyni deyildir. Suyun axma sürətinin ən böyük qiyməti (axının üst səviyyəsindən hesablanaraq) dərinliyin üçdə bir hissəsində olur. Odur ki, kanalın içəri sərhində qruntun yuyulması əvvəlcə üst tərəfdən onun dərinliyinin üçdəbir hissəsindən başlayaraq sonra yamac üzrə yuxarı və aşağıya doğru yayılır. Kanalın əyri yerlərində isə yuyulmaya, suyun axma sürətinin  döngələrdə yaratdığı mərkəzdənqaçma qüvvəsinin qrunt hissəciklərinə göstərdiyi təzyiq səbəb olur. Kanalın eni az olan yerlərdə isə su yüksək sürətlə axmağa başlayır və kanalın içəri səthini yuyub axıdır. Hidrotexniki qurğular olan yerlərdə isə su tökülən və çıxan yerlərdə qruntun yuyulub axıdılmasına təsadüf edilir. 

Kanalın yuyulub dağılmasına qarşı bir çox tədbirlər görürlər: kanalın enini artırmaqla axan suyun sürətini azaltmaq; əyri hissələrdə əyrilik radiusunu çox götürmək; yamacları daha maili etmək və s. Əsas tədbirlər isə kanalın yuyulmuş hissələrində bərkitmə hissələrinin aparılmasıdır. (bitki qatının əmələ gətirilməsi, daş parçalarının düzülməsi, beton   örtüyünün  çəkilməsi və  s.)

